
CANTO NONO








ARGOMENTO








Inandiæ i fondamenti d'Isabella,

   A-a scoverta d'un neuvo Continente

   Parte Colombo in sce unn-a caravella;

   E ô nomina so fræ lêugotenente

   Pe mette compimento e ordine in quella

   Nêuva colonia e ne-a çittæ nascente,

   Compia da Sanchez con l'architettûa

   E ornâ da Federico co-a pittûa.












1

All’Oriente da costa nominâ

De Montecristo ne-e moderne carte

Uña punta de tæra sporze in mâ,

Da uña densa foresta da uña parte,

E da l'atra da schêuggi circondâ;

Ch’a forma un porto, dove senza l’arte

A ten a natûa mæxima a redosso

Gossi e barchi da-i venti e da-ô mâ grosso.

Intrava ô gran Colombo co-a so scorta

In questo porto fæto dä natûa,

Quando a lampa, ch’illumina e conforta

E a ravviva ommi, bestie, erboi e verdûa,

A chinava a Ponente mez’ammorta,

E ô sbarca de rimpetto a uña cianûa

A-a quæ davan aspetto ameno e san

Erboi ombrosi e un vago sciûmme e un rian.

